REZIME RADA
Jedan od najtežih, ali na sreću i ne najčešćih, poremećaja komunikacije je afazija. Najpoznatiji uzrok afazije je moždani udar koji, pored poremećaja govora, često uzrokuje i motoričke poremećaje koji mogu dodatno otežati komunikaciju putem pisanja dominantnom rukom. Učestalost afazija u opštoj populaciji je teško procijeniti.  I pored objektivnih teškoća, u nekim zemljama postoje pokušaji da se evidentira broj osoba sa afazijom. Međutim, još uvijek nema preciznih podataka o učestalosti afazija. 

Glavni cilj ovog istraživanja je bio da se utvrdi učestalost afazija, afazičkih sindroma i motoričkih poremećaja u akutnoj fazi moždanog udara. Pored toga, cilj je bio da se utvrde razlike u učestalosti afazija u odnosu na spol, dob, te vrstu moždanog udara.

U ovom radu korišteni su sekundarni podaci istraživanja. Retrospektivnom analizom pregledana je medicinska dokumentacija svih pacijenata hospitaliziranih zbog moždanog udara u kantonalnoj bolnici „Dr. Irfan Ljubijankić“ na odjelu neurologije u Bihaću u periodu od 01.01.2006. do 31.12.2008. godine.  Na osnovu logopedskog i neurološkog nalaza izdvojeno je  ukupno 223 pacijenta kojim je dijagnosticirana afazija. 

Za obradu podataka korišten je statistički program SPSS 16.0.
Analizom rezultata istraživanja utvrđena je učestalost afazija u akutnoj fazi moždanog udara od 15,6%.  Spol i dob značajno ne utiču na učestalost afazija. Afazija se značajno češće javlja kod ispitanika nakon ishemičkog moždanog udara u odnosu na hemoragički moždani udar. Najučestaliji afazički sindrom je globalna afazija sa 51,6%, dok su najmanje zastupljene transkortikalne afazije,  te specifični afazički sindromi. Kod 84,3% ispitanika sa afazijom u akutnoj fazi nakon moždanog udara prisutan je motorički poremećaj. Najčešće je zastupljena slabost ruke i noge iste strane tijela sa 74,9%, dok je najmanje je zastupljena djelomična slabost četiri uda–kvadripareza.
